
Онытылмаслык бәйрәм

Резидә ШӘРИФУЛЛИНА, Әлфия НӘҖИПОВА,

Азнакайдагы катнаш төрдәге 18 нче «Улыбка» балалар бакчасы тәрбиячеләре
2015 елның 9 Маендагы 70 нче Җиңү язы һәр кешенең күңелендә истә калыр, дип уйлыйм, чөнки язның һәр яңа көне Җиңү бәйрәме рухын көчәйтә. Бу әһәмиятле датаны бар җиһан зурлап билгеләп үтәргә җыена. Шул уңайдан безнең 18 нче «Улыбка» балалар бакчасы коллективы да Бөек Җиңүнең 70 еллыгына үз өлешен кертеп калырга тырыша. Бәйрәмгә әзерлекне 2014 елдан башладык. Әти-әниләр ярдәме белән бакчага 70 лалә чәчәге утырттык. Бакчабыз эчен эчтәлекле, матур рәсемнәр белән бизәдек. Төркемебездә кулдан ясалган әйберләрдән күргәзмә оештырылды. Төркемнәр арасында шигырь укучылар бәйгесе булды, бу бәйге бик дулкынландыргыч рухта узды.

Әти-әниләр белән «Балалар бакчасында балалар белән сугыш темасына сөйләшергә ярыймы?» дигән темага әңгәмәләр уздырдык. Сугыш темасына оештырылган күргәзмәләр белән якыннан танышу максаты белән төбәк музеенда булдык, балалар бу күргәзмәдән бик канәгать кайттылар. Сабыйларыбыз белән юл буйларына, йорт фасадларына куелган фронтовикларның исемнәре белән таныштык. «Җиңү өчен әтиемә, бабама рәхмәт!» дигән стендны һәрдаим яңартып торабыз.

Районыбыздан 13 536 кеше сугышка киткән, шуның 6 438е яу кырында ятып калган, хәзер 113 сугыш ветераныбыз исән. Исәннәрнең кадерен белергә кирәк икәнлеген балаларга гел сөйләп торабыз. Без үзебезнең төркем сабыйларында гаиләләре тарихына карата зур кысыксыну уятырга тырышабыз. Олы яшьтәге кешенең хәлен  белү, олылау максаты белән илебез азатлыгын саклап калуда катнашкан сугыш ветераны төркемебездә тәрбияләнүче Исламның Фәрваз бабасы белән Миннеҗиһан әбидә кунакта булып кайттык. Фәрваз бабай инде 90 яшен тутырган, ул 1924 елгы. Аларга үзебез кулдан эшләнгән открытка бүләк иттек, үзебез белгән җырлар җырладык, шигырьләр сөйләдек. Бик авыр булса да, Фәрваз бабай безгә үзе турында сөйләде.

...Сугыш турындагы хәбәрне Фәрваз бабай кырда эшләгән вакытта ишетә. Бераздан аны яшьтәшләре белән бергә Суслонгер лагерена хәрби хәзерлек мәктәбенә җибәрәләр. 1942 ел башында япь-яшь көенә инде ул сугышның үзенә кереп китә. Ленинград фронтында Кенигсберг шәһәре өчен барган сугышларда каты яралана. Госпитальдән соң, Белоруссияне азат итүдә, япон самурайларына каршы сугышларда да катнаша. Сугыш чорында күрсәткән батырлыклары өчен ветеранның күкрәген Кызыл Йолдыз, I дәрәҗә Ватан сугышы орденнары, «Батырлык өчен» һәм башка юбилей медальләре бизи.
Бүгенге тыныч, матур тормышыбыз өчен без сугыш һәм тыл ветераннарына рәхмәтлебез. Безнең балалар бакчасы өчен Җиңү көне – зур бәйрәм. Шуңа да без, тәрбиячеләр, яшь буын сабый чактан ук Бөек Ватан сугышы тарихы сәхифәләре, каһарманнарыбызның батырлыклары белән хәбәрдар булып үссеннәр иде дип тырышабыз.  
